
Varðar: Frumvarp til laga um breytingu á lögum um landmælingar og
grunnkortagerð, nr. 103/2006, með síðari breytingum

Til mín hefur leitað fyrirtækið Loftmyndir ehf. og farið þess á leit að ég riti athugasemdir við 
fram komið frumvaip til laga um breytingu á lögum um landmælingar og grunnkortagerð, nr. 
103/2006, með síðari breytingum. Fjallar frumvarpið að meginstefnu til um að Landmælingar 
Islands skuli útbúa það sem nefndur er landupplýsingagrunnur og að aðgangur að þeim 
uppplýsingum skuli vera gjaldfrjáls.

Eðli máls samkvæmt varða athugasemdir mínar öðru fremur lagalegar hliðar málsins. Hins 
vegar hefur verið lögð á það áhersla að ég klári athugasemdir mínar nú þegar, þar sem 
frumvarpið sé þegar til skoðunar í nefnd og málsmeðferð þar langt komin. Mun ég því 
takmarka mig við að benda á nokkur samkeppnisréttarleg atriði sem til skoðunar geta komið 
og víkja að mögulegri niðurstöðu slíkrar skoðunar.

Samkvæmt þeim upplýsingum sem Loftmyndir ehf. hafa veitt mér, hefur fyrirtækið á 
undanförnum u.þ.b. 10 árum byggt upp landupplýsingagrunn sem er í mælikvarða á bilinu 
1:2000 til 1:5000 en sem einnig er unnt að afhenda eða veita aðgang að í minni upplausn eftir 
óskum viðskiptavina. Þessi kortagrunnur var byggður upp með ærnum tilkostnaði í samræmi 
við upplýstar væntingar um þörf og eftirspum. Aðgangur að þessum gagnagrunni hefur síðan 
verið seldur ýmsum hópum notenda svo sem einkafyrirtækjum og stofnunum ríkis og 
sveitarfélaga. Almennt nýtir almenningur sér ekki kortagrunna af þessum toga heldur vörur 
sem notendur kortagrunnsins hafa þróað á grundvelli upplýsinga úr kortagrunninum. 
Loftmyndir ehf. eru sjálfar í hópi þeirra fyrirtækja sem á grundvelli kortagrunnsins hafa selt 
afleidd gögn ætluð neytendum, svo sem ferða og útivistarkort, auk þess að halda úti opnum 
vefnum www.map.is

Landmælingar Islands hafa hinsvegar aldrei útbúið kortagrunn frá grunni, nánar tiltekið upp 
úr grunnmælingum. Stofnunin hefur á hinn bóginn afritað kortagrunna sem gerðir voru af 
bandaríska hemum og herforingjaráði Danmerkur á sínum tíma. Þau munu bera merki aldurs 
síns og eru því haldin ýmsum annmörkum sem eðli máls samkvæmt hafa speglast yfir í 
kortagrunn Landmælinga íslands. Þá er grunnurinn í mælikvarðanum 1:50.000 og o f grófur til 
að nýtast við margskonar verkefni sem kalla á notkun kortagrunns.

Þeir þættir sem sérstaklega einkenna þá aðstöðu sem uppi er, eru að (i) ríkið hyggst hefja 
framleiðslu og afhendingu á vöru sem það hefur ekki áður framleitt eða afhent, þ.e. 
kortagrunni í samsvarandi upplausn og kortagrunnar Loftmynda ehf.; (ii) sú vara sem ríkið 
ætlar að heíja framleiðslu og dreifngu á, er og hefur verið til á markaði um allnokkurt skeið, 
(iii) ríkið hyggst sjálft, í gegnum eina af stofnunum sínum, framleiða og dreifa vörunni, en 
ekki fela það ríkisfyrirtæki; (iv) ríkið hyggst framleiða vöruna á kostnað ríkissjóðs en dreifa 
henna án endurgjalds til allra notenda, þ.á.m. fyrirtækja og stofnana sem framleiða sínar eigin 
vörur á grundvelli gagna úr kortagrunninum.

Þegar litið er til þeirra þátta sem upp eru taldir verður að telja umtalsverða hættu á að ríkið 
muni, verði framlagt frumvarp að lögum, stíga á strik í samkeppnisréttarlegu tilliti, með 
tilheyrandi hættu á bótaskyldu gagnvart þeim er kunna að verða fyrir tjóni af þeim sökum og 
e.t.v. frekari íþyngjandi afleiðingum.

Þrátt fyrir að ríkinu sé almennt ætlað nokkurt svigrúm til þess að hafa með höndum starfsemi 
sem kann að hafa neikvæð áhrif á samkeppni á tilteknum sviðum í þágu tiltekinna 
almannahagsmuna, verður að telja langt seilst að telja þá starfsemi sem frumvarpið fjallar um 
til almannahagsmuna í ljósi þess að gögnin eru til og þegar á markaði. Sé markmiðið ókeypis 
aðgangur að umræddum kortagrunnum er ljóst að því markmiði má ná með aðferðum sem eru 
mun minna íþyngjandi gagnvart þeim sem fyrir eru á markaði en þeim sem lagður er til -  og 
ef að líkum lætur lægri kostnaði fyrir ríkissjóð. Þegar aukinheldur stendur til að afhenda 
ókeypis þær upplýsingar sem nýr kortagrunnur á að geyma til einkafyrirtækja sem nú kaupa 
samsvarandi upplýsingar af Loftmyndum ehf., mun reyna á bæði sjónarmið um 
undirverðlagningu og eftir atvikum ólögmæta ríkisstyrki.

Eins og málum er háttað er ekki á þessu tímamarki annað hægt en að ráðleggja Alþingi að 
stíga afar varlega til jarðar þegar kemur að afgreiðslu fyrirliggjandi frumvarps. Mun ýtarlegri 
greining en fyrir liggur þarf að fara fram á því hvort sú hugmynd sem endurspeglast í 
frumvarpinu fær yfirleitt staðist samkeppnisreglur og ef svo er, ekki síður hvort aðferðin sem 
lögð er til stenst þessar sömu reglur. Að öðrum kosti er ekki hægt að útiloka að samþykki 
frumvarpsins hafí í för með sér verulegan kostnað fyrir ríkissjóð umfram þann sem felst í 
greiðslum til Landmælinga Islands vegna starfsemi þeirrar stofnunar.

Loks vill undirritaður vekja athygli á því að yfirlýst markmið með og rökstuðningur fyrir 
þátttöku ríkisins í starfsemi á samkeppnismarkaði, vegur alla jafna þungt við mat á því hvort 
viðurkenndir almannahagsmunir standi á bakvið slika þátttöku og hvort réttmætri aðferð sé 
beitt. Það virðist pottur brotinn í tilviki fyrirliggjandi frumvarps. Má þar nefna að samkvæmt 
greinargerð með frumvarpinu er tilgangnum m.a. lýst sem þeim að koma í veg fyrir 
tvíverknað, á meðan einmitt virðist liggja fyrir að fumvarpið miðar nákvæmlega að þeim 
tvíverknaði. Nái það fram að ganga mun ríkið búa til og dreifa kortagrunni sem er 
sambærilegur við kortagrunn sem þegar hefur verið framleiddur og er í drefmgu. Þá virðist 
nokkur ólíkindablær yfir öðrum þáttum rökstuðningsins, svo sem þeirri niðurstöðu 
Umhverfísráðuneytisins að gerð nákvæms kortagrunns af Islandi muni ekki kalla á aukin 
fjárútlát. Þetta of fleiri sjónarmið sem fram koma í greinargerðinni með frumvarpinu eru ekki 
til þess fallin að auka líkurnar á að það sem þar er lagt til sleppi í gegnum nálarauga 
endurskoðunar frá samkeppnisréttarlegu sjónarhorni.

Reykjavík, 16. maí 2015.

Einar Páll Tamimi hdl.

